Համագործակցություն ՄԱԿ-ի Գլոբալ էկոլոգիական ֆոնդի հետ` բազմաբնակարան շենքերի էներգաարդյունավետության բարձրացման ոլորտում

Ծրագիր` «Բազմաբնակարան շենքերի էներգաարդյունավետության բարձրացում» 
Ծրագրի փաստաթուղթը ստորագրվել է ՀՀ կառավարության և ՄԱԿ-ի Զարգացման ծրագրի միջև 2009 թվականին: 

Ծրագրի իրականացնողն է ՄԱԿ-ի Զարգացման ծրագիրը: Ազգային իրագործող մարմիններն են` ՀՀ քաղաքաշինության և ՀՀ բնապահպանության նախարարությունները:
Ծրագիրը մեկնարկել է 2010 թվականի հուլիս ամսին և նախատեսվում է ավարտել 2015 թվականին: 

Ծրագիրը ֆինանսավորվում է Գլոբալ Էկոլոգիական ֆոնդի (ԳԷՖ) կողմից` 1.045. մլն ԱՄՆ դոլար, ՄԱԶԾ հայաստանյան գրասենյակի կողմից` 150.0 հազ. ԱՄՆ դոլար և ՀՀ կառավարության համաֆինանսավորմամբ` 2.20 մլն ԱՄՆ դոլար (բնեղեն):

Ծրագրի նպատակն է շենքերում, առաջին հերթին բազմաբնակարան շենքերում ջերմային էներգիայի սպառման նվազեցման, դրանց հետ կապված ջերմոցային գազերի արտանետումների կրճատման, ժամանակակից էներգաարդյունավետ շինարարական տեխնոլոգիաների, շինանյութերի և փորձի կիրառման, համապատասխան շինարարական նորմերի և կանոնների մշակման ու դրանց պարտադիր կիրարկման համար խթանիչ միջավայրի ձևավորումը:
Ծրագրի շրջանակներում արդեն իսկ իրականացվել են հետևյալ աշխատանքները`
- մշակվել են իրավական և նորմատիվատեխնիկական դաշտի կատարելագործմանն ուղղված առաջարկությունները.
- մշակվել է «Շենքերի և շինությունների, շինարարական նյութերի և արտադրանքների անվտանգության տեխնիկական կանոնակարգը», որը գտնվում է քննարկման փուլում.
- մշակվել է բազմակի օգտագործման էներգաարդյունավետ անհատական բնակելի տների նախագծերի կատալոգը.
- մշակվել է շենքերի պատող կոնստրուկցիաների ջերմա​մեկուսացման տեխնիկական լուծումների խորհրդատվական ձեռնարկը (հաստատվել է ՀՀ քաղաքաշինության նախարարի 2013 թվականի նոյեմբերի 6-ի N 343 հրամանով). 
- կազմվել է ջերմամեկուսիչ շինարարական նյութերի շտեմարանը.
- հիմնադրվել և կահավորվել է երկու էներգաարդյունավետության լաբորատորիա:

Դրա հետ մեկտեղ, ծրագրի աջակցությամբ իրականացման փուլում են գտնվում էներգաարդյունավետ և էներգախնայող միջոցառումների կիրառմամբ երկու փորձնական ծրագրերը` ՀՀ Շիրակի մարզի Ախուրյան համայնքում երկրաշարժի հետևանքով անօթևան մնացած ընտանիքների բնակարանային ապահովման նպատակով կառուցվող և Երևան քաղաքի Ավան վարչական շրջանի Դ. Վարուժան թաղամասի N 6 շենքի բազմաբնակարան շենքերում: 
Ծրագրի ընթացքի վերաբերյալ մանրամասն տեղեկատվությունը հասանելի է www.nature-ic.am կայքում: 
